
Sud Bosne i Hercegovine

Суд Босне и Хецеговине

Broj: S1 3 Iž 049825 24 Iž 





  
Sarajevo, 07.11.2024.godine

Sud Bosne i Hercegovine u Sarajevu, u apelacionom vijeću sastavljenom od sudija Zvjezdana Antonović, kao predsjednika vijeća, Mirsade Džindo i Redžiba Begića, kao članova vijeća, odlučujući o žalbi političke stranke Socijalistička partija Srpske-Goran Selak, izjavljenoj protiv odluke Centralne izborne komisije Bosne i Hercegovine broj: 05-01-07-5-2434/24 od 24.10.2024.godine, zbog pogrešno i nepotpuno utvrđenog činjeničnog stanja i pogrešne primjene Izbornog zakona BiH, u nejavnoj sjednici, održanoj dana 07.11.2024.godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu:

(1) Utvrđuje se da je politička stranka SDA-Stranka demokratske akcije (00090), s ciljem pogodovanja drugom političkom subjektu SPS-Socijalistička partija Srpske-Goran Selak (kod 02447) zloupotrijebila zakonsko pravo na učešće u radu biračkog odbora, čime je prekršila odredbu člana 7.3 stav (2) Izbornog zakona BiH, pa joj se na osnovu člana 6.7 stav (2) tačka 1) Izbornog zakona BiH i primjenom člana 19.9 stav (1) tačka 16) ovog zakona izriče:
- novčana kazna u iznosu od 4.000,00 KM (slovima; četiri hiljade konvertibilnih maraka)
(2) Utvrđuje se da je politička stranka SPS-Socijalistička partija Srpske-Goran Selak (kod 02447), zloupotrijebila zakonsko pravo na učešće u radu biračkog odbora, čime je prekršila odredbu člana 7.3 stav (2) Izbornog zakona BiH, pa joj se na osnovu člana 6.7 stav (2) tačka 1) Izbornog zakona BiH i primjenom člana 19.9 stav (1) tačka 16) izriče:
- novčana kazna u iznosu od 4.000,00 KM (slovima: četiri hiljade konvertibilnih maraka)
(3) Utvrđuje se da je Bojana Kos predloženi član biračkog odbora na biračkom mjestu 009B001 u Osnovnoj izbornoj jedinici Prijedor, odgovorna što je zloupotrijebila zakonsko pravo na učešće u radu biračkog odbora, čime je prekršila odredbu Člana 7.3 stav (2) Izbornog zakona BiH. pa joj se na osnovu člana 6.7 stav (2) tačka 1) i 4) Izbornog zakona BiH i primjenom člana 19.8 stav (2) ovog zakona, izriče:
a) novčana kazna u iznosu od 1.000,00 KM (slovima: jedna hiljada konvertibilnih maraka) i
b) zabrana angažovanja za rad na biračkom mjestu, odnosno u organima nadležnim za provođenje izbora na period od četiri (4) godine, računajući od dana pravosnažnosti ove odluke.
Protiv navedene odluke žalitelj je izjavio žalbu i  to  zbog pogrešno i nepotpuno utvrđenog činjeničnog stanja i pogrešne primjene Izbornog zakona BiH. Navodi da je činjenica da je Bojana Kos član Socijalističke partije Srpske-SPS, kao i da je ista greškom predložena za člana biračkog odbora na biračkom mjestu 009B001, te da je odmah po uočavanju navedene nepravilnosti, odnosno nakon što je dostavljena prijava Koalicije „Pod lupom" imenovana je reagovala i povukla saglasnost za rad u biračkom odboru te da je pravovremeno dostavila CIK BiH da je dala izjavu kojom potvrđuje da je greškom imenovana za člana biračkog odbora i da je tražila da je zamjene sa drugim članom. Navodi se i da je Gradska izborna komisija Prijedor po prijemu saglasnosti Bojane Kos donijela konačnu odluku i imenovala novi birački odbor na BM 009B001, iz koje je vidljivo da Bojana Kos nije član navedenog biračkog odbora. Nadalje, navodi se da je Bojana Kos savjestan građanin, koja je svoje iskustvo i znanje stavila na raspolaganje kako bi se izborni proces sproveo u najboljem redu, Takođe ukazuju da velika većina građana neće i nije željela da uzme učešće u provođenju izbora, posebno kroz rad u biračkim odborima. Na kraju se navodi da su „nevladine" organizacije poput „Pod lupom" besmislenim i prijavama zarad prijave samo otežavale organizaciju i održavanje izbora, zbog čega se postavlja pitanje, ako se na ovaj način bude pristupalo i djelovalo sankciono prema političkim organizacijama i savjesnim građanima, ko će u budućnosti prihvatiti obavezu i angažovati se kroz rad u biračkim odborima.
U odgovoru na žalbu, Centralna izborna komisija Bosne i Hercegovine predložila je da Sud predmetnu žalbu odbije kao neosnovanu jer je ožalbena odluka donesena na pravilan i potpun način, na osnovu utvrđenja svih činjenica koje potvrđuju trgovinu biračkim mjestim, a koju CIK BiH treba da spriječi.


Žalba nije osnovana.

Prema stanju u spisu predmeta, Centralna izborna komisija BiH (u daljem tekstu CIK BiH) je na osnovu podneska Koalicije za slobodne i poštene izbore „Pod lupom“ stekla saznanja o zloupotrebi zakonskog prava na učešće u radu biračkog odbora fiktivnim predstavljanjem, suprotno članu 7.3 stav 2. Izbornog zakona BiH. Ovaj podnesak je cijenjen kao inicijativa za pokretanje postupka po službenoj dužnosti. CIK BiH je inicijativu poslala Nadalje, Centralna izborna komisija BiH je incijativu aktom broj: 05-1-07-5-2305-3/24 od 27.09.2024. godine i aktom broj: 05-1-07-5-2305-4/24 od 27.09.2024. godine dostavila političkoj stranci SDA-Stranka demokratske akcije i SPS-Socijalistička partija Srpske-Goran Selak da se izjasne na navode iz predmetne inicijative, kao i informaciju da li je Bojana Kos predloženi član biračkog odbora ispred političke stranke SDA- Stranka demokratske akcije i član te stranke ili je član političke stranke SPS-Socijalistička partija Srpske- Goran Selak kako je navedeno u predmetnoj inicijativi. Ukoliko je član političke stranke SDA potrebno je dostaviti relevantne dokaze. Isto tako, od političke stranke SDA-Stranka demokratske akcije traženo je da dostavi i njenu izjavu na navode iz predmetne inicijative.
Gradska izborna komisija Prijedor je dana 03.10.2024. godine dostavila Rješenje o imenovanju članova biračkog odbora za biračko mjesto G.Orlovci-Božići BM 009B001 broj rješenja: 01-03-691/24 od 04.09.2024. godine iz kojeg je vidljivo da je za člana biračkog odbora na biračkom mjestu 009B001 u izbornoj jedinici Prijedor imenovana Kos Bojana predložena ispred političkog subjekta 00090 SDA-Stranka demokratske akcije, U prilogu Rješenja dostavljen je i SG-1 obrazac, kojim se potvrđuje daje Bojana Kos za člana biračkog odbora predložena ispred političkog subjekta SDA-Stranka demokratske akcije. U prilogu je dostavljeno i izjašnjenje Gradske izborne komisije Prijedor u kojem se navodi da su zbog kašnjenja u aktiviranju sistema unosa podataka u Centralnu bazu Centralne izborne komisije BiH (e-birački odbori) morali da imenuju članove i zamjenike biračkih odbnora bez prethodne provjere kroz bazu, te da su naknadnim unosom I provjerom kroz aplikaciju utvrdili da nije evidentirano da osoba Bojana Kos, sa matičnim brojem navedenim u SG1 obrascu ne može biti imenovana. Navode da su ponovnim uvidom, nakon dostavljanja Inicijative utvrdili da je Bojana Kos osoba o kojoj se radi ali da je istu JIIS aplikacija prihvatila. Nadalje, navode da su nakon dostavljene Inicijative izvršene provjere, zbog čega su u okviru svojih ovlaštenja imenovanu Bojanu Kos zamijenili kandidatom sa rezervne liste, te donijeli Rješenje o imenovanju biračkog odbora za biračko mjeso 009B001 broj rješenja: 01-03-842/24 od 30.09.2024. godine iz kojeg je vidljivo da je umjesto Bojane Kos za člana biračkog odbora imenovana Vučićević Sanja, predložena ispred Gradske izborne komisije Prijedor.
Politička stranka SPS-Socijalistička partija Srpske-Goran Selak je dostavila izjašnjenje broj: 155-1/24 od 01.10.2024. godine u kojem se navodi da Bojana Kos jeste član SPS-Socijalistička partija Srpke, ali da je imenovana greškom prijavljena za člana biračkog odbora, te je odmah po uočavanju nepravilnosti reagovala i povukla svoju suglasnost na rad u biračkom odboru. U prilogu dostavljaju izjavu Bojane Kos pod punom materijalnom i krivičnom odgovornošću, u kojoj navodi daje greškom imenovana za člana biračkog odbora ispred Stranke demokratske akcije (SDA), te da je nakon što je uočila tu nepravilnost povukla svoju saglasnost i tražila od članova Gradske izborne komisije da umjesto nje predlože nekog drugog za člana biračkog odbora.
Centrala političke stranke SDA-Stranka demokratske akcije je dostavila izjašnjenje br. 04-021-324/2024 od 01,10.2024. godine u kojem navodi da je prigovor prije svega podnesen od strane neovlaštenog lica, te da je isti neblagovremen. Navode da je isti i neosnovan jer je provjereom u GO SDA Prijedor koja je u ime SDA, po ovlaštenju SDA, predložila kandidate za članove biračkih odbora za Izbornu jedinicu Grad Prijedor, nepobitno utvrđeno da GO SDA Prijedor nije imala saznanja, da prema navodima podnosioca prigovora, Bojana Kos prema odredbama Izbornog zakona BiH nije mogla biti imenovana za člana biračkog odbora, iz razloga što je navodna imenovana za pomoćnika ministra prosvjete i kulture u aprilu 2024. godine, te da je na Općim izborima 2022. godine bila kandidat za narodnog poslanika ispred političkog subjekta SPS. Nadalje, navodi se da SDA nije imala saznanja da je imenovana bila član bilo kojeg političkog subjekta, te ističu da je imenovana kandidatkinja prošla provjeru Izborne komisije za Grad Prijedor i Centralne izborne komisije BiH i da je imenovana za člana biračkog odbora, te da u tom smislu ne postoji odgovornost SDA. Smatraju da SDA ni na koji način nije učestvovala u bilo kakvoj radnji koja bi se mogla smatrati povredom člana 7.3 stav (2) Izbornog zakona BiH. U prilogu je dostavljanje i izjašnjenje GO SDA Prijedor. Naime, u prilogu je dostavljena email konverzacija Centrale SDA i GO SDA Prijedor gdje GO SDA Prijedor navodi da nisu znali da je navedena kandidatkija bila na bilo kakvim listama ili da je ista u sukobu interesa, ističu da je prošla provjeru Gradske izborne komisije Prijedor i CIK BiH, te da nisu imali saznanja. Navode da su saglasni da se izmjeni kandidat ukoliko je utvrđeno da postoje bilo kakve prepreke.
Član 2.19 stav 14) Izbornog zakona BiH propisuje da je zabranjena zloupotreba zakonskog prava na učešće u radu biračkog odbora fiktivnim predstavljanjem, kako je propisano članom 7.3 stav (2) ovog zakona.
Odredbom člana 7.3 stav (2) Izbornog zakona Bosne i Hercegovine je propisano zabranjeno je lažno predstavljanje u ime bilo koje političke stranke, koalicije, liste nezavisnih kandidata ili nezavisnog kandidata kao i zloupotreba zakonskog prava na učešće u radu biračkog odbora ispred jednog političkog subjekta protivno odredbi Člana 2.19 ovog zakona i to fiktivnim predstavljanjem u ime političkog subjekta kojem je mjesto u biračkom odboru pripalo sa ciljem pogodavanja drugom političkom subjektu kojem to mjesto u biračkom odboru nije pripalo. Ova zabrana primjenjuje se i na članove biračkog odbora.
Uvidom u kompletan spis predmeta i dostavljenu dokumentaciju,Centralna izborna komisija Bosne i Hercegovine je utvrdila da su političke stranke SPS-Socijalistička partija Srpske-Goran Selak i SDA-Stranka demokratske akcije, odgovorne za kršenje odredbe člana 7.3 stav (2) Izbornog zakona Bosne i Hercegovine, jer su zloupotrijebile zakonsko pravo na učešće u radu biračkog odbora na način da je politička stranka SDA- Stranka demokratske akcije predložila, a Gradska izborna komisija Prijedor imenovala za člana biračkog odbora lice. Bojanu Kos, ispred Stranke demokratske akcije kako bi pogodovala političkoj stranci SPS- Socijalistička partija Srpske-Goran Selak.
Neosnovani su  i  bez uticaja navodi  žalitelja  da je Bojana Kos  greškom predložena za člana biračkog odbora na biračkom mjestu 009B001, te da je odmah po uočavanju navedene nepravilnosti, odnosno nakon što je dostavljena prijava Koalicije „Pad lupom" imenovana reagovala i povukla suglasnost za rad u biračkom odboru", te navodi da je Bojana Kos pravovremeno dostavila CIK BiH da je dala izjavu kojom potvrđuje da je greškom imenovana za člana biračkog odbora i da je tražila da je zamjene sa drugim članom. Naime, Centralna izborna komisija BiH je pobijenu odluku donijela uvidom u kompletan spis predmeta i na osnovu raspoloživih dokaza iz kojih je utvrdila odgovornost naprijed navedenih političkih subjektata i Bojane Kos. Naime, iako je Bojana Kos prvobitnim Rješenjem o imenovanju članova biračkog odbora za biračko mjesto G.Orlovei-Božići BM 009B001 broj rješenja: 01-03-691/24 od 04.09.2024. godine Gradske izborne komisije Prijedor, imenovana za člana biračkog odbora predložena ispred političke stranke SDA-Stranka demokratske akcije, iz dostavljenih dokaza jasno je utvrđeno da je Bojana Kos na svom ličnom Facebook profilu dijelila objave kojim je pružala podršku kandidatima političke stranke Socijalistička partija Srpske, te pozivala birače da glasaju za ovu političku stranku, te da podnositelj žalbe sam u svom izjašnjenju, kao i u žalbi, potvrđuje da je Bojana Kos njihov član, a da je ista greškom imenovana za člana biračkog odbora ispred SDA-Stranka demokratske akcije, iz kojih razloga proizilazi nesporna činjenica daje cilj ovakvog načina popunjavanja mjesta biračkih odbora, klasična trgovina istim, između političkih subjekata, na način da jedan politički subjekat imenuje svoje aktivne članove ispred drugog političkog subjekta, koji u toj izbornoj jedinici prema dosadašnjim rezultatima nema dovoljno jako biračko tijelo, da bi imao stvarni interes za imenovanjem svog člana biračkog odbora.
Potpuno su neosnovani gore citirani navodi podnositelja žalbe jer se odgovornost lica Bojana Kos zasniva na činjenici da je imenovana i pored toga što je u trenutku prihvatanja da bude član biračkog odbora ispred političke stranke SDA-Stranka demokratske akcije, bila član političke stranke SPS-Socijalističke partije Srpske-Goran, što potvrđuje sam podnositelj žalbe čiji je član u svom dostavljenom izjašnjenu od 01.10.2024. godine, kao i u žalbi. Dakle, Bojana Kos je imenovana za člana biračkog odbora ispred SDA, provobitnim Rješenjem Gradske izborne komisije Prijedor 009B001 broj rješenja: 01-03-691/24 od 04.09.2024, godine. Da je Bojana Kos znala daje predložena ispred političkog subjekta SDA govori činjenica da je 12.08.2024. godine svojeručno potpisala izjavu-SG-1 obrazac, a svjesna daje istovremeno član SPS-Socijalističke partije Srpske-Goran, 0 čemu nije obavijestila Gradsku izbornu komisiju Prijedor. S tim u vezi, jasno je da je tek nakon dostavljanja Inicijative Koalicije „Pod lupom" i pokretanja postupka od Centralne izborne komisije BiH, te traženja izjašnjenja na navode iz Inicijative, Bojana Kos dala izjavu da se povlači iz biračkog odbora, iz kojih razloga su potpuno neosnovani, irelevatni i ničim dokazani navodi da imenovana Bojana Kos nije znala ispred koje političke stranke je prvobitnim Rješenjem Gradske izborne komisije Prijedor imenovana u birački odbor, kao i daje greškom imenovana ispred SDA. 
Valja istaći, da se odgovornost političkog subjekta SPS-Socijalističke partije Srpske-Goran zasniva na činjenici da su znali da je lice Bojana Kos predložena i imenovana kao član biračkog odbora u osnovnoj izbornoj jedinici Prijedor, ispred drugog političkog subjekta, dok je njihov aktivni član, a isto nisu prijavili Centralnoj izbornoj komisiji BiH nakon tog saznanja.
Neosnovani su i navodi žalbe da CIK svojim postupanjem u konkretnom slučaju pokazuje svu proizvoljnost i neozbiljnost rada. Naime, samim predlaganjem lica za člana biračkog odbora ispred jednog političkog subjekta koje je istovremeno aktivni član drugog političkog subjekta ni na koji način ne može doprinijeti pravilnom i zakonitom provođenju izbornog procesa. 

          Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, to je istu, primjenom odredaba člana 81. stav 1. Zakona o upravnim sporovima Bosne i Hercegovine (Službeni glasnik BiH, broj 19/02, 88/07, 83/08 i 74/10), valjalo odbiti.

 Predsjednik vijeća
                                                                                                  Sudija
Zvjezdana Antonović
Sud Bosne i Hercegovine, Sarajevo, ul. Kraljice Jelene br. 88

Telefon: ++ 387 33 707 100, 707 596, 707 597; Fax: ++ 387 33 707 321

